
[image: image1.png]



Bilten br. 4,  15. mart  2002
[image: image2.jpg]



Prva godina našeg projekta je iza nas i stvarno je začuđujuće kako je brzo prošla. U «naše» četiri opštine odvijaju se brojne, potpuno različite aktivnosti. Pri tom se, ponekad, na prvi pogled ne uočava glavna nit našeg projekta, a to je - razvijanje demokratije i ljudskih prava. Ali, ako u ovom izdanju bliže pogledamo Centar Odžak, brzo ćemo uvidjeti da i potpuno nepolitičke aktivnosti mogu biti jedan od načina za razvoj demokratije.  Naučili smo da, kao prvo, moramo izgraditi dobar pristup ljudima, izgraditi povjerenje i ojačati njihovu samosvijest. To činimo tako, što ljudima nudimo aktivnosti i mjesta gdje mogu nešto naučiti i gdje se osjećaju sigurno. Tako, s vremenom, različite grupe izgrađuju međusobno povjerenje i, uz našu podršku i dinamiku, grupe postaju spremne da rade na društvenim problemima, o kojima na početku ne bi ni pričali. 

Dirk Sabrowski, südost Berlin

Naš «Centar»

I nakon nešto više od godinu dana postojanja, naš Centar u Odžaku nema imena, kao što je to slučaj u Bijeljini. No, nama to i ne smeta previše. Mi ga, kao i mnogi ovdje u Odžaku, zovemo samo «Centar». Centar je otvoreno mjesto, gdje su svi ljudi, bez obzira na nacionalnu pripadnost, pol ili uzrast, dobrodošli; mjesto gdje se ljudi sastaju, druže, razmjenjuju informacije, znanja i iskustva, a mogu i naučiti nešto novo. 

Za vrijeme izbjeglištva u zapadnim zemljama, Odžačani svih generacija su se morali prilagoditi životu u novoj sredini i, naravno, naučiti jezik. Za one najmlađe, to je brzo postala i jedina sredina koju su poznavali. Za većinu mladih, taj period izbjeglištva je bio najvažniji u njihovom odrastanju. Navikli su se na drugi sistem vrijednosti, jezik, ponašanje… Njemačka, Austrija i Švicarska su postale njihov život, njihova druga domovina. A onda je uslijedio povratak. U staroj, a ipak stranoj domovini sve je nekako drugačije….

Drago nam je što je naš Centar prihvaćen od strane mnogih mladih, koji ne samo da se aktivno uključuju u sve aktivnosti, koje im mi nudimo, već i dolaze sa idejama za nove aktivnosti. 

Ali naravno, mi radimo i sa odraslima, ženama, muškarcima, starijim osobama,ali i sa drugim organizacijama i ustanovama.

Čitaonice

Mladi povratnici često doživljavaju povratak kao korak natrag. Dolaze iz zapadnih zemalja u razrušenu zemlju, koja im je nepoznata i koja se ne interesuje za mlade ljude. Mi želimo podržati njihovu integraciju, ali i ojačati njihovu samosvijest, kako bi se osjećali kao dio društva i kako ne bi izgubili znanje njemačkog jezika, koje je za njih veoma vrijedno. U našim čitaonicama imaju mogućnost da čitaju raznovrsne časopise na Njemačkom jeziku i o pročitanom diskutiraju u grupi. Časopise dobijamo redovno od izdavačke kuće Axel-Springer i od privatnih sponzora.

Interes je velik (ne samo kod omladine), jer su časopisi aktuelni i interesantni. 

Kursevi njemačkog jezika

Već više mjeseci nudimo kurseve njemačkog jezika za početnike i napredne.  Kursevi za napredne, gdje prije svega obrađujemo aktuelne članke iz časopisa, namjenjeni su većinom za povratnike. Ali ono što je važnije je to, da ne radimo po strogim školskim pravilima, već više na jedan opušten i zabavan način. Kursevi također pružaju mogućnost  redovnog okupljanja pripadnika različitih grupa, da bi  zajedno radili i upoznavali jedni druge. 

U pripremi je novi kurs njemačkog jezika, ali ovaj put samo za odrasle. Odrasli, prijavite se!

Kreativne radionice
Cilj kreativnih radionica, koje organizujemo zajedno sa organizacijom CGSA, je pomoći mladima da se kreativno izražavaju. Pri tome se koristimo različitim načinima kreativnog izražavanja, kao što je slikanje i crtanje, ali i igre i diskusije na temu nenasilne razrade konflikata, kao i teme koje su djelomično predložene od strane samih mladih. Veoma nam je važno da su grupe uvijek mješovite (što se «nacionalnosti» tiče), jer  želimo da sa učesnicima obrađujemo teme, kao što su predrasude, nasilje, tolerancija i sl., i na taj način im prenesemo razumijevanje za demokratsko ponašanje i civilno društvo. Interesovanje za naše kreativne radionice je veliko, tako da ćemo proširiti našu ponudu kreativnih radionica. 

Ako želiš da otkriješ kreativnost u sebi ili da se izraziš na jedan novi način, onda je Centar Odžak pravo mjesto za tebe. Svrati do nas! 

Likovna radionica

Posebno nas raduje što je mladi i talentovani umjetnik Adnan Huremović, uz našu podršku, počeo sa održavanjem likovne radionice u našem Centru. Radionica se održava jednom sedmično, a grupa je u svakom pogledu mješovita i puna entuzijazma i bez straha pristupa radu na «osjetljivim» temama kao što su diskriminacija, manjine, predrasude i sl.

Nadamo se da ćemo sa radovima na ove teme moći organizovati izložbe, koje će biti prikazane na različitim mjestima. Na ovaj način članovi grupe žele da ukažu  na mogućnost ali i probleme zajedničkog života, uprkos nacionalnim barijerama. 

Ovdje je interes također veći nego što su naši kapaciteti, ali ipak molimo zainteresovane da se prijave kod nas. 

LOM – List odžakčke mladosti

Krajem prošle godine, na inicijativu suedost Centra Odžak, počela se okupljati mala grupa entuzijasta oko ideje pokretanja lokalnog omladinskog lista. Sa svakim sastankom se povećavao broj ljudi, koji su se, na bilo koji način, željeli uključiti u ‘rađanje’ prvog broja lista. Tako LOM trenutno ima 28 aktivnih članova.

Naš cilj je od početka bio jasan – željeli smo naše javno glasilo. Željeli smo list, koji će u potpunosti kreirati mladi za mlade, list, koji će afirmirati mlade. List, kojeg će stvoriti i na kojem će raditi mladi svih nacionalnosti. List, koji će da spaja. List, za kojeg neće biti tabu tema. List, koji će da LOMi!

Naš cilj je već donekle ostvaren, jer je  prvi broj LOM-a (List Odžačke Mladosti) uz veliku podršku sponzora, lokanih poduzetnika, ali i javnih ustanova, izašao krajem februara ove godine. Prve reakcije su pozitivne, što nam daje još više samopouzdanja, volje i energije za dalji rad. 

U pripremi je već i drugi broj. Za njegovo izdavanje, kao i za ostale brojeve, tražimo još sponzora. Možda nam baš VI možete pomoći.

NVO-Forum, kampanja i promatračka grupa

U novembru 2001. godine je, na našu inicijativu, osnovan NVO-Forum nevladinih organizacija i udruženja. Na redovnim sastancima se poboljšava razmjena informacija i diskutira se o zajedničkim problemima opštine. U Forumu je trenutno aktivno devet organizacija i udruženja.

Trenutno, Forum NVO radi na kampanji ‘Nasilje nad mladima u  društvu i porodici’. Kao prvo, kod nadležnih institucija su prikupljene informacije na tu temu, a zatim je sprovedena anketa u osnovnoj i srednjoj školi. U prostorijama  lokalnog radija organizovan je okrugli sto na kojem su prezentovani rezultati ankete, a na području opštine je izvršeno lijepljenje plakata. Naš cilj je bio da tu često izbjegavanu temu, uključimo u javne diskusije i probudimo svijest ljudi. Sa ovom kampanjom smo to i uspjeli. Kampanja je dio projekta, koji je podržan od strane Hanns-Seidel-Fondacije.

U suradnji sa OSCE-om i sa opštinskim vlastima, NVO-Forum planira još i osnivanje promatračke grupe, koja će, kao neovisna instanca, iz blizine nadzirati rad lokalnih vlasti i tako  biti vezna karika između građana i opštinara. 

Priče uz kafu

U prošlom biltenu smo objasnili, kako se odvijaju priče uz kafu i koje ciljeve povezujemo s tim. Do sada su se održale tri puta u prostorijama odžačkog Centra za kulturu. 

U opuštenoj atmosferi i uz zanimljive „svjedoke vremena“, evocirale su  se uspomene na prohujala vremena, ljudske sudbine i  istorijske događaje, koji su uticali na život ljudi u Odžaku.

Delimir Odić, Jakov Lujić i Bahrija Hasandić su bili prvi „svjedoci vremena“, koji su  svoje životne priče podijelili s nama. Pri tome su iskrivljene slike nekih događaja iz prošlosti dobile novi oblik i značenje. U aprilu, u posjetu će nam doći gošća iz Njemačke i podijeliti s nama svoja sjećanja.

Pozivamo vas da dođete i da se, ili kao svjedoci vremena, ili samo slušaoci, uključite u ovaj kulturni događaj. 

Šta bismo voljeli da uradimo?

Mnogo toga, ali ćemo vam ovaj put otkriti samo neke od stvari, koje za vas pripremamo:

· Kazalište za mlade - gdje bi mladi Odžaka odabrali, pripremili i odigrali jedan poznat pozorišni komad.

· Most prijateljstva, kojeg smo uspješno organizovali i sproveli u junu prošle godine za učenike osnovnih škola iz Odžaka, Gradačca i Teslića, a ove godine ćemo pozvati i učenike iz Modriče i Vukosavlja da nam se pridruže.

Ako želite saznati nešto više o nama,  ili ste zainteresovani da se uključite u neku od ovdje pomenutih aktivnosti, ili možda imate ideju za neku novu aktivnost - svratite do našeg Centra. 

Za vas smo otvoreni svakog radnog dana od 8-16 sati (a često i duže).

Naša adresa je:

14. april bb, naravno u Odžaku

Dođite lično ili nas nazovite na telefon 031 762 067

Još nešto što bismo željeli podijeliti s vama ….

Kurs opismenjavanja za Rome 

U posljednja tri mjeseca, u suedost Centru u Bijeljini, održavaju se dva kursa opismenjavanja za romsku djecu, uzrasta 9-15 godina. Učiteljica Đurđija Maksimović, strpljivo radi sa malim đacima, koji su već savladali svoja prva slova. Oni već čitaju prve pjesme i priče, neko više, neko manje uspješno, ali uvijek se rastajemo uz pjesmu "Od kuće do škole, od škole do kuće,..." 

I u narednom periodu ćemo nastaviti sa ovom aktivnošću, koju su podržali pojedinci iz Njemačke. 

PONS 

Započeli smo proces osnivanja lokalne NVO, koju smo nazvali PONS. PONS je latinska riječ koja znači: most, veza, karika. 

Projekat Nada: danas i sutra je vremenski ograničen, ali mnoge aktivnosti su vrijedne da se na njima i dalje radi. U budućnosti, lokalna organizacija može preuzeti dio postojećeg projekta, tako da će postojeće aktivnosti biti čvršće ukorijenjene u zajednicu i neće toliko ovisiti o podršci sa strane. Mi se nadamo da ćemo kroz našu lokalnu organizaciju animirati lokalno stanovništvo, da se aktivno uključe u promjene i daju svoj doprinos stvaranju boljeg života za sve nas. 

THW Trening 

U januaru, suedost-ov tim trenera je, u suradnji sa organizacijom Technisches Hilfswerk (THW) i sa nizozemskom ambasadom, sproveo trodnevni trening na temu „Nenasilna razrada konflikta“. Ciljna grupa su bili nastavnici različite starosti i nacionalnosti, koji će od septembra zajedno raditi u osnovnoj školi u Kozarcu.
· Radionice su mnogo uticale na moje stavove, mnogo sam toga uvidjela o sebi što do tada nisam znala. 

· Neki moji stavovi su se promijenili i ove radionice su me navele da razmišljam o sebi, o svojim stavovima u datoj situaciji, o stavovima drugih i o životu uopšte. 
· Naučila sam da svaki sukob pokušamo razumjeti i da se isti mogu riješiti nenasilnim komuniciranjem.

Foto: radionice kreativnih izražavanja jedna od naših aktivnosti

